
538 hitz

Eskolako integrazioa bai, gizartekoa ere bai? 

'HEZKUNTZA ETORKINEKIN' MINTEGIA. Eskolari uzten zaio etorkinak integratzeko lana, baina horrela gizarteko integrazioa edo segregazioa lortzen da? Eskolak soilik ezin duela integrazio lana egin diote adituek 


UNAI ZUBELDIA - DONOSTIA 

Etorkinek eskolan jolasten dute, eztabaidatzen dute, borrokatzen dira... Baina zer pasatzen da 17:00etatik aurrera? Eta asteburuetan? Eta oporretan? Lehen eta Bigarren Hezkuntza amaituta zenbat etorkin hasten dira batxilergoan edo modulu profesionaletan? Bi mundu bereizten dira orduan, integrazioa apurtu egiten da». Jaume Carbonell Cuadernos de Pedagogía aldizkariaren zuzendariaren hitzak dira. «Eskolaren bakartasunetik ezingo da inoiz integraziorik lortu, integrazioa ez baita eskolakoa soilik, gizarte guztiarena baita». 

Hezkuntza etorkinekin. Integrazioa edo segregazioa? Euskal Herriko Unibertsitateko (EHU) Filosofia eta Hezkuntza Zientzien Fakultateak etorkinak eta hezkuntza uztartuta IV. mintegia antolatu berri du Donostian. Etorkinak eta bertakoak. Bi mundu? Bi multzo? «Bertakoez hitz egitean desberdinak garela esaten dugu, modu askotakoak garela, baina etorkin guztiak zaku berean sartzen ditugu: Ekuador, Kolonbia, Txina, Maroko...».Eskola publikoak eta pribatuak, etorkinez beteta daudenak eta etorkinik ez daukatenak... Hezkuntzaren errealitatea aldatzen ari da. «Eta aldatzen jarraituko du». Gero eta etorkin gehiago etorriko dira. «Espainiako Estatistika Institutuaren arabera, Kataluniako herritarren %11,4 etorkinak dira; Araban, Bizkaian eta Gipuzkoan %3,4. Nahi ditugun legeak jarriko ditugu, baina kopurua igotzen joango da». Integrazioaren izenean eremu berean bi mundu sortzeko arriskua ere handitu egingo da. Hala ere, Carbonellek behin ere ez du arrisku hitza aipatu. Bi hitz horiek bereizi egin nahi ditu.Katalunian, Vic herrian, lau eskola publiko zeuden 1990ean. «Etorkinentzat bi eta bertakoentzat beste bi. Eskolak etorkinen ghetto bihurtzen ari ziren». 1996-97 ikasturtean, Vic-eko Udalaren ekimenez, berez bertakoentzat eta etorkinentzat ziren eskolak batu egin zituzten. «Banaketa orekatua egin zuten, eta jangela eta garraioa doan jarri zitzaien etorkinei».«Ezezagunari beldurra diogu, ordea», adierazi du Carbonellek. Beldurrak, aurreiritziak, zalantzak... «Bertako familiek informazio falta zegoela, beharrik ez zegoela, eskolaren maila jaitsi egingo zela... esan zuten eskolak batu aurretik». Eta, ondoren? «Zeuzkaten beldurrak benetakoak ez zirela ikusi zuten. Maila ez zen jaitsi, eta dibertsitateak mesede egiten die bai etorkinei, baina baita bertako ikasleei ere». 

Eskolak batuta, ikasleak batzeko modu berriak 

Etorkinek soilik sortu al dute eskoletako arazoa? «Zergatik banatu behar dira eskola ezberdinetan etorkinak bakarrik? Ikasle guzti-guztiak banatuta eskola guztiek gutxieneko maila bat izatea bermatuko genuke. Oker gaude etorkinak bakarrik banatu behar direla pentsatzen badugu. Hor jada segregazioa indartzen ari gara». Osasun zentroak jarri ditu adibidetzat Carbonellek. «Bakoitza bere etxetik gertuen dagoen osasun zentrora joaten da, banaketa hori egiten da; eskolekin zergatik ez?». 

Vic-eko errealitatearen jakitun, bat egindako eskoletan gatazka egoerak, krisi egoerak sortzen direla azaldu du Carbonellek. «Eta gatazka horiek ez dira txarrak. Tentsioa, beharra sortzen da, eta modelo berriak aztertzeko beharra, irudimena, eztabaida eta konpromisoa indartu egiten dira. Ikasleak batzeko modu berriak aurkitzen dira».Ikasleen dibertsitate horretan heziketa ez da erraza. Baina bide batzuk zehaztu ditu Carbonellek: «Konpromisoak hartu behar dira. Eskubideen eta betebeharren arauak ezagutu eta horiek betetzeko konpromisoa hartu behar du ikasleak». Ikasleak. Ez etorkinak edo bertakoak. «Denak dira ikasleak». Eta denak dira irakasleak. Ikasle horien heziketa ez da tutorearen lana bakarrik. Ikasgela eta tutorea. Bikote hori ere apurtu egin nahi du. «Herrialde askotan bi irakasle egoten dira gelan, laguntzailea, praktiketakoa... Hori ere aberasgarria da».Carbonellen hitzetan, helburuak izan behar dira argi: «Ikasle etorkinek etorkizunean eskubidedun herritarrak izan behar dute. Horretarako eskolarenak bakarrik ez, gizartearen mekanismo guztiak antolatu behar dira». 

